
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Datum: 21.08.2015. 
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj: 49/06 i 76/11 i 89/11), rješavajući po prigovoru nosioca ličnih podataka X. Y., protiv JU „Kantonalni centar za socijalni rad“ Sarajevo - Službe socijalne zaštite Opštine Novi Grad Sarajevo, zbog zahtijevanja potpisivanja izjave kojom daje ili odbija saglasnost za obradu njenih ličnih podataka koji se vode u Službi socijalne zaštite Opštine Novi Grad Sarajevo, u svrhu objavljivanja i ustupanja drugim institucijama, Agencija za zaštitu ličnih podataka u Bosni i Hercegovini,  d o n o s i :

R  J  E  Š  E  NJ  E
I. Prigovor X. Y., protiv JU „Kantonalni centar za socijalni rad“ Sarajevo - Službe socijalne zaštite Opštine Novi Grad Sarajevo, zbog zahtijevanja potpisivanja izjave kojom daje ili odbija saglasnost za obradu njenih ličnih podataka koji se vode u Službi socijalne zaštite Opštine Novi Grad Sarajevo, u svrhu objavljivanja i ustupanja drugim institucijama, usvaja se kao osnovan.
II. Upozorava se JU „Kantonalni centar za socijalni rad“ Sarajevo - Služba socijalne zaštite Opštine Novi Grad Sarajevo, da obradu ličnih podataka X. Y., kao korisnika socijalne pomoći, vrši u skladu sa relevantnim propisima iz oblasti socijalne zaštite te da od imenovane ne zahtijeva potpisivanje izjava kojom daje ili odbija saglasnost za obradu njenih ličnih podataka koji se vode u službi.
III. JU „Kantonalni centar za socijalni rad“ Sarajevo - Služba socijalne zaštite Opštine Novi Grad Sarajevo dužna je da u roku 15 dana od dana prijema ovog rješenja, pismeno obavijestiti Agenciju i dostaviti dokaze o mjerama koje je preduzela za izvršenje tačke II dispozitiva.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija), zaprimila je prigovor X. Y. (u daljem tekstu: podnosilac prigovora), protiv JU „Kantonalnog centra za socijalni rad“ Sarajevo - Službe socijalne zaštite Opštine Novi Grad ( u daljem tekstu: Služba), zbog zahtijevanja potpisivanja izjave kojom daje saglasnost za obradu njenih ličnih podataka „koji se vode u Službi po mom zahtjevu, te da ih po potrebi mogu objavljivati i ustupati i drugim institucijama ukoliko je to u mom interesu.“ 

Podnosilac prigovora navodi da joj je Služba prije 5 dana dostavila obrazac izjave kojom traže, odnosno, kako ista navodi u prigovoru „prisiljavaju je“, da je potpiše. Na osnovu te izjave, navodi se u prigovoru, mogli bi objavljivati i prenositi njene lične podatke koji se vode u Službi, drugim institucijama. Međutim, u izjavi nije navedeno koje podatke će obrađivati  i kome će ih prenositi, zbog čega je podnosiлац prigovora odbila da istu potpiše. Dalje se navodi da su joj, iz tog razloga,  prije dva dana poslali drugu izjavu da ne želi da se njeni podaci obrađuju i prenose drugim organima koju, također, nije potpisala.

U prilogu prigovora dostavljeni su obrasci izjava, i to:

· Izjave kojom nosilac podataka, pod punom moralnom, materijalnom i krivičnom odgovornošću, daje saglasnost da Služba „objavljuje i ustupa podatke drugim institucijama“ i

· Izjave kojom se takva saglasnost odbija.

Dana 03.08.2015. Agencija je Službi uputila zahtjev broj: XXXXXX u kojem je zahtijevala dostavljanje  informacija po kom pravnom osnovu se postupa i u koju svrhu se traži davanje naprijed navedene izjave, te po kom osnovu i u koju svrhu se traži i obrađuje JMB lica koja su korisnici socijalnih davanja Službe, kao i kojim pravnim aktom je propisana forma i sadržina naprijed navedenih izjava.
Služba je dana 10.08.2015. dostavila odgovor u kojem se navodi da je od „Sarajevo gasa“ zatraženo da im Služba dostavi spiskove korisnika stalne novčane pomoći u cilju oslobađanja istih od naknade za održavanje mjernog uređaja. „Nakon sačinjavanja unificiranih izjava, korisnici stalne novčane pomoći su pozivani u naše prostorije, radi potpisivanja istih“ uz napomenu da saglasnosti ne utiču na prava koja su korisnici ostvarili putem Službe.

U odgovoru se dalje navodi da su navedene izjave konkretizovali i iz istih je izostavljen  podatak i obrada JMB korisnika.
Na kraju odgovora se navodi da često od drugih institucija zaprimaju slične zahtjeve, te su u najboljoj namjeri i u cilju pomoći korisnicima, smatrali neophodnim pribaviti saglasnost istih u skladu sa Zakonom o zaštiti ličnih podataka.
U provedenom postupku, utvrđeno je sljedeće:
Služba je zahtijevala od podnosioca prigovora potpisivanje izjave kojom daje saglasnost da Služba objavljuje i ustupa njene podatke drugim institucijama te je po odbijanju davanja ove saglasnosti pozivala podnosioca prigovora da dođe u prostorije Službe i potpiše drugu vrstu izjave kojom izražava svoje neslaganje za ustupanje njenih ličnih podataka drugim institucijama.

Prigovor je osnovan.
Zakonom o zaštiti ličnih podataka („Službeni glasnik BiH“, broj: 49/06, 76/11 i 89/11) ( u daljem tekstu: Zakon) u članu 1. stav (1) utvrđeno je da je cilj ovoga Zakona da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. Član 2. stav (1) Zakona predviđa da se isti “primjenjuje na lične podatke koje obrađuju svi javni organi, fizička i pravna lica, osim ukoliko drugi zakon ne nalaže drugačije.“
”lični podaci znače bilo koju informaciju koja se odnosi na fizičko lice na osnovu koje je utvrđen ili se može utvrditi identitet lica”; 
„obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;
„kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa“.

“saglasnost nosioca podataka je svaka konkretna i svjesna naznaka želje nosioca podataka data slobodnom voljom kojom nosilac podataka daje svoj pristanak da se njegovi lični podaci obrađuju”
Zakonom je u članu 5. propisano da kontrolor može obrađivati lične podatke uz saglasnost nosioca ličnih podatka te su propisani drugi uslovi koje saglasnost treba zadovoljiti da bi bila pravosnažna. 

Nadalje, u skladu sa članom 6. Zakona kontrolor može obrađivati podatke, bez saglasnosti nosioca podataka, ako vrši obradu ličnih podataka, između ostalog, u skladu sa zakonom ili je obrada neophodna da bi se ispunile nadležnosti utvrđene zakonom.  
Dakle, saglasnost nosioca ličnih podataka i obrada ličnih podataka bez saglasnosti su različiti pravni osnovi za obradu ličnih podataka te nije propisano da je kontrolor dužan u svakom slučaju pribaviti saglasnost nosioca ličnih podataka kada postoje uslovi da se lični podaci obrađuju bez saglasnosti, shodno članu 6. Zakona. Naprotiv, pribavljanje saglasnosti  nosioca ličnih podataka od strane kontrolora čiji je rad propisan zakonom nema nikakvog uticaja na obradu ličnih podataka koja bi se zasnivala na toj saglasnosti. Javni organi imaju određene nadležnosti i ovlaštenja kako da te nadležnosti izvrše i za njihovo postupanje sa ličnim podacima irelevantna je saglasnost nosioca ličnih podataka, osim kada je zakonom saglasnost propisana kao osnov za obradu ličnih podataka.

Prema stanju u spisu predmeta utvrđeno je da je Podnosiлац prigovora kao korisnik socijalne pomoći, od strane Službe zaprimila dvije izjave na potpis. Jednu izjavu da je saglasna da se njeni lični podaci mogu objavljivati i prenositi drugim institucijama i drugu da  nije saglasna da se njeni lični podaci prenesu drugim institucijama. Prema odgovoru Službe proizlazi da su Izjave na potpis podnositeljici prigovora dostavili iz razloga što su od “Sarajevo gasa” zaprimili zahtjev da dostave spiskove korisnika iz razloga oslobađanja istih od naknade održavanja mjernog uređaja. Također, u odgovoru se ističe da izjave ne utiču na prava koja su korisnici ostvarili putem nadležne službe socijalne pomoći, te da često zaprimaju takve zahtjeve i da to zahtijevaju u najboljoj namjeri da pomognu korisnicima pa su smatrali da je neophodno pribaviti saglasnost na ovakav način.
Shodno naprijed navedenom, Služba je kontrolor, koji je od podnosioca prigovora, kao korisnika socijalne zaštite zahtijevao potpisivanje izjava da je saglasna ili da odbija dati saglasnost da se njeni lični podaci mogu objavljivati i prenositi drugim institucijama u svrhu pružanja socijalne zaštite.
Zakon je u članu 4. propisao osnovne principe obrade ličnih podataka koji su obavezni da se pridržavaju svi kontrolori. Tako je u članu 4. stav (1) tačka a) propisano da je kontrolor obavezan da lične podatke obrađuje na pravičan i zakonit način. Princip pravičnosti i zakonitosti obrade ličnih podataka podrazumijeva obradu ličnih podataka na osnovu zakona ili podzakonskog akta,  kojima je regulisana određena oblast za koju je zadužen odnosni kontrolor.
Dakle, u pitanju je nadležni organ socijalne zaštite te je relevantan  Zakon o socijalnoj zaštiti, zaštiti civilnih žrtava rata i zaštiti porodice sa djecom (Prečišćeni tekst) („Službene novine Kantona Sarajevo”, broj: 38/14) (u daljem tekstu: Zakon o socijalnoj zaštiti).
Članom 68. Zakona o socijalnoj zaštiti propisano je da Kantonalne ustanove socijalne zaštite, kao javne ustanove, osniva Skupština Kantona radi obavljanja stručnih i drugih poslova iz oblasti socijalne zaštite, zbrinjavanja određenih kategorija korisnika socijalne zaštite, te proučavanja pojava i problema u oblasti socijalne zaštite.
Kantonalni centar za socijalni rad je, u skladu sa članom 78. istog zakona “ višefunkcionalna ustanova socijalne zaštite organizovana kao centralna institucija, otvorena za saradnju sa nevladinim organizacijama i drugim organizacijama koje na principima savremenog, stručnog socijalnog rada uz angažovanje potrebnih profila stručnjaka organizuje, supervizira i sprovodi ciljeve socijalne zaštite u Kantonu.” Radi efikasnosti u radu, neposredna socijalna zaštita se vrši putem službi koje se osnivaju za područje opština udruženih u Kanton. (član 79. stav (2) Zakona o socijalnoj zaštiti).
Poslovi iz nadležnosti službi propisani su članom 81. Zakona o socijalnoj zaštiti među kojima su i sljedeći: primjenjuju mjere i propise iz oblasti socijalne zaštite, neposredno pružaju usluge socijalnog rada, sarađuju sa građanima, mjesnim zajednicama, državnim organima i ustanovama, udruženjima građana, pravosudnim organima, policijskim upravama i drugim organima koji mogu doprinijeti unapređivanju kvaliteta socijalnog rada i socijalne zaštite, te obavljaju i druge poslove utvrđene zakonom.
Shodno navedenom, proizilazi da je Služba organ javne vlasti i da u izvršavanju svojih nadležnosti primjenjuje zakon i podzakonske akte.
Navodi  Službe „da izjave - saglasnosti koje su korisnici potpisivali ne utiču na prava koja su korisnici ostvarili putem nadležne službe socijalne zaštite” kao i da to zahtijevaju u „najboljoj namjeri” da pomognu korisnicima, upravo dovode do logičnog zaključka da saglasnosti i nemaju nikakav značaj na obradu ličnih podataka podnosioca prigovora, u vezi sa ostvarivanjem njenih prava. 

Međutim,  na ovaj način odgovornost za  obradu ličnih podataka, objavljivanjem i  prenosom drugim institucijama,  želi se prenijeti na podnosioca prigovora, što je u potpunosti neprihvatljivo jer ta odgovornost leži na kontroloru. 
Kako smo već prethodno konstatovali, Služba je organ javne vlasti čiji su poslovi definisani Zakonom o socijalnoj zaštiti. Zakonom utvrđena nadležnost Službe jeste zbrinjavanje određenih kategorija korisnika socijalne pomoći, kao i zaštita njihovih prava i interesa kroz saradnju sa drugim organima, ustanovama itd., pri čemu su svakako dužni voditi računa o pravu na privatnost u pogledu obrade njihovih ličnih podataka. U takvim okolnostima, prema Zakonu kao opštem propisu, pravni osnov za obradu ličnih podataka je član 6. tačka a.

Imajući u vidu činjenicu da su Uredbom o subvencioniranju troškova grijanja („Službene novine Kantona Sarajevo“, broj: 4/05,7/08 i 37/13) regulisana pitanja vezana za ostvarivanje ovog prava kao i da je „Sarajevo gas“ Službi uputio zahtjev za dostavljanje spiskova korisnika stalne novčane pomoći u cilju ostvarivanja određenih pogodnosti (oslobađanja od naknade održavanja mjernog uređaja), što je svakako u interesu korisnika, za odluku da li će dostaviti tražene spiskove, Službi ne treba saglasnost korisnika već o tome treba samostalno odlučiti.
Šta više, da ovo pitanje i nije regulisano na naprijed navedeni način kada su u pitanju interesi korisnika socijalne pomoći Službe su dužne donositi odluke, koje uključuju obradu ličnih podataka, u skladu sa ovlaštenjima iz ovog zakona ili nekog drugog zakona u zavisnosti o kojem pitanju se radi i samo ukoliko je to zakonom izričito propisano mogu zahtijevati saglasnost nosilaca ličnih podataka.
Shodno navedenom, Agencija je utvrdila da je Služba postupila suprotno članu 81. Zakona o socijalnoj pomoći jer je od podnosioca prigovora, kao korisnika stalne novčane pomoći, zahtijevala da potpiše izjavu kojom bi izrazila svoju saglasnost ili neslaganje sa obradom njenih ličnih podataka, u cilju poboljšanja njenog položaja, zbog čega je došlo do povrede člana 4. stav (1) tačka a) Zakona, koji obavezuje kontrolore da lične podatke obrađuju na pravičan i zakonit način. 
Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u dispozitivu ovog rješenja.
Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostaviti:                                                                                           D I R E K T O R                                                                                   
- Podnosiocu prigovora 

- JU „Kantonalni centar za socijalni rad“ Sarajevo                            Petar Kovačević                                        
  Služba socijalne zaštite Opštine Novi Grad
-a/a

